
Harria baino gogorragoa da burdina 

Hamar urte beteko ditu aurten Euskal Herriko Harri-Zulatzaileen Ligak. Hasierako lehen pausoen ostean, oinarri sendoak ditu gaur egun, eta erronka berriei aurre egiteko gertu dago. 

Joseba Zubiaur 

Bilbo 

Harriekin egiten diren kirolak betidanik izan dituzte gustuko euskaldunek, eta harria menderatzen ahalegindu dira behin eta berriz. Horrela, pisu handiko harriak mugitzeko edo jasotzeko gai direla erakutsi nahi izan dute. Idi demetan edo giza probetan plazaren alde batetik bestera mugitzen da harria. Harri-jasotzaileek, berriz, harria lepoan berdintzen dute. Baina harri-zulatzaileek harriari min egiteko gai direla erakusten dute eta apurtu egiten dute. 

Beste herri kirolek bezala, lanean du jatorria harri-zulatzeak. Harrobi eta meatze ustiapenei lotutako jarduera zen XIX. mende bukaeran eta XX. mende hasieran. Haitzetatik minerala edo harria bera ateratzeko zulo sakonak egiten ziren eta barnean bolbora sartu, gero eztanda eginarazteko. Zuloak egiteko laztabinak erabiltzen zituzten harri-zulatzaileek. Lan gogorra bezain garrantzitsua zen eta ogibide preziatua zen. Ogibide hura, beste batzuk bezala, plazaratzen hasi ziren. Jaietan egiten ziren ekitaldien artean erakustaldi bat edo apustu bat izaten zen. Alabaina, 1930 urte inguruan, lehiak desagertu egin ziren. Meatzetan mailu hidraulikoen hotsa entzuten hasi zen eta zuloak eskuz egiteari utzi zitzaion. Harrobietatik ez ezik plazetatik ere desagertu ziren harri-zulatzaileak. 

Kirol honetako urte ilunak hasiak ziren, ahanzturaren itsasoan murgilduta, itolarrian dagoen galdutako pertsona bezala. Berreskuratzeko ahalegin batzuk egin ziren 1978. urtean, baina berpiztea 20 urte geroago izan zen. 1998ko urriaren 3an Ortuellako (Bizkaia) Euskal Jaiak ospatu ziren eta herriko Autrigoiak Euskara Elkarteak burutapen bat izan zuen: harri-zulatzaile txapelketa bat antolatzea. Jabier Santamaria bultzatzaileetako bat izan zen, eta berak onartu duenez, garai hartan egindako bi aurkikuntzek txapelketa antolatzeko egitasmoa jarri zuten martxan: «Vicente Blasco Ibañez idazle espainiarraren El intruso eleberria irakurri genuen, eta atal batean Gallarta aldeko harri-zulatzaile baten eta Azpeitiko beste baten arteko apustua deskribatzen da. Bestalde, ETBko dokumental bat ikusi genuen. Bertan Karmelo Uriarte azaltzen zen, Gallartako Meatzaritzaren Museoko ohorezko lehendakaria. Uriartek hor aipatzen zuen garai batean harri-zulatzaileen artean apustuak jokatzen zirela. Bi gauza horiek ikusita, gisa horretako proba bat egitea bururatu zitzaigun». 

Autrigoiak Euskara Elkartea arduratu zen beharrezkoa zen materiala biltzen: «Gauzak nola egin behar ziren ere ez genekien eta ezjakintasun osoz egin genituen. Laztabinak tenplatzeko Gallartako Meatzaritza Museoaren laguntza izan genuen, baina, egia esateko, ez genekien ia zer forma izan behar zuten. Altzairuzko barra batzuk erosi genituen, eta ahal bezala zorroztu eta tenplatu genituen». Baina hori ez zen bidean aurkitutako harri bakarra: «Harria lortzeko mendira joan ginen, mendi inguruan, Ortuellatik gertu harrobia dago, eta hara joan ginen. Udaletxearen laguntzari esker, kamioi batekin harri batzuk hartu genituen plazara eramateko». 

LIGA, «JAUZI KUALITATIBOA». Erein berria zen hazia laster loratu zen: «Orduan nahikoa zen guretzat lehen proba bat berreskuratzea. Kontua da Gallartako eta Arboledako jendea hurbildu zela interesatuta, eta interes hori ikusita, uda partean gauza berriak prestatu genituen. Maiatzerako lehen liga antolatu genuen». Lehen hiru urteetako lana erabakigarria izan zen, Santamariaren aburuz: «Jauzi kualitatibo bat eman zen, harrien kalitatea aldatu zen, laztabinak egiteko lantegi profesionaletara jo genuen...». 

Urterik urtera indarra hartu duen txapelketa da Euskal Herriko Harri-Zulatzaileen Liga, eta erronka berriei heltzeko une aproposa dela uste du Santamariak: «Egitasmoa heldua dago orain, eta iritsi da beste jauzi kualitatibo bat egiteko garaia. Bi erronka argi dauzkagu orain. Lehena, Euskal Herriko beste leku batzuetara zabaltzea. Bigarrena, emakumearen rola indartzea, protagonista bihurtuz. Bestalde, Herri Kirol Federazioarekin dugun harremana ere indartu nahi genuke». 

Gorakada nabaria izan duen kirola da, lehen urtean hiru talde aritu ziren, eta iaz, hamar. Aurtengo txapelketan, berriz, bat gutxiago dago. Gorakada hori kirolariek egindako ahaleginen fruituak dira. Hasiera apal batetik pixkanaka indarra hartu duen egitasmoa da. Harri-jasotzaileak harria bera baino gogorragoak diren kirolariak direla esan ohi da sarri. Halaber, harri-zulatzaileak burdina baino gogorragoak direla esan daiteke. 

